
Atuarfik pillugu Inatsisartut inatsisaat nr. 15, 3. December 2012-meersoq naapertorlugu 

Naalakkersuisut nalunaarummik saqqummiusseqqullugit peqquneqarnissaannik Inatsisartut 

aalajangiiffigisassatut siunnersuut. Nalunaarummi aalajangersagaqassaaq nalilersuinermut im-

mersugassamik ilitsersuutitalimmik pilersitsisoqassasoq pitsaasutsimik nalunaarusiortarnermut 

ilaatinneqartussamik, meeqqat atuarfianni siulersuisuisut, pisortat ilinniartitsisullu ineriartortit-

sinerminni atortagassaannik. (Inatsisartunut ilaasortaq Jens NapãtôK ́ Partii Naleraq) 

 

Meeqqat atuarfia pillugu inatsimmi ukiumoortumik pitsaassutsimut nalunaarusiortarnissaq pisus-

saaffiuvoq. Tamanna inatsisartut akuersinerisigut inatsit december-imi 2013-mi atuutilerpoq.  

 

Allannguutip nassataraa atuarfiup pisortaa kommunalbestyrelsemut ukiumi atuarfiusumi 

pineqartumi oktoberi nallertinnagu pitsaassutsimut nalunaarusiortartussaavoq. 

 

Nalunaarusiornerup imarisassarai meeqqat nukarlernit akullernillu misilitsinnermi angusat, angajul-

lerni inaarutaasumik misilitsinnermi angusat, iliuusissanik pilersaarusiornerit, agguaqatigiisillugu 

klassimi atuartut amerlassusiat, piffissaq atuartitsinermi atorneqartoq, napparsimanerit pillugit 

naatsorsuinerit, piffissaq vikar-init atorneqartoq, atuartunik atuarunnaartussanik ilinniagaqalernis-

samut inuussutissarsiummillu toqqaanissamut siunnersuinerup annertussusia aamma suliani taa-

neqartup pitsaassuseq pillugu nalunaarusiornerup malitseqartinnera. 

 

Pitsaassutsimut nalunaarusiornissamut kommunit namminerisamik suliassaqarfigaat tamannalu pif-

finni assigiinngitsuni imminnut naleqquttuusorisatik aallaavigalugit ingerlavoq, tamannalu qujanar-

poq. 

 

Siunnersuuteqartup tunngavilersuutai paasilluarlugit nuannaarutigaarput tamanna aqqutissaareer-

soq taamaammallu siunissami atuarfiit ingerlalluaannarnissaanik kissaassivugut nalilersuutigi-

neqartartullu pitsaassutsimut angusaqarusunnermi tunngaveqartut iluarisimaarlugit. 

 

Siunnersuut tapersinngilarput. 


